
Inauteriak, mozorrorik gabe 

Euskal Herriko mozorro festaren irudi eta soinu esanguratsuenak bildu ditu Henrike Altunak 'Puskak' dokumentalean. 

AINARA ARRATIBEL 

Irudien eta zuzeneko soinuaren bidez, Euskal Herriko inauteriak dokumental batean azaltzea. Horixe izan zen duela bost urte Henrike Altuna zinemagileak bere buruari jarritako erronka. Urte hauetan Euskal Herriko inauteri herrikoi eta esanguratsuenetan aritu da irudiak eta soinuak biltzen, eta 40 minutuko dokumentala egin du: Puskak. Mozorroa kendu die Altunak inauteriei, eta gurean hainbesteko tradizioa duen festaren mamia azaldu du, bere hartan, inolako maskararik gabe. 

Lantzeko (Nafarroa) inauterietatik abiatzen da dokumentala. Ziripot da hango inauterietako pertsonaia nagusietako bat, eta hura nola janzten duten ikusten da lehen irudietan: «Janzkera da inauterietako ezaugarri nagusi eta esanguratsuenetakoa, eta horregatik hasi dut horrela dokumentala», azaldu du Altunak. Gainera, janzteko unea oso berezia izaten da: hamaiketako oparoa egin eta gero, gizon koadrila bat herriko ostatuko ganbaran biltzen da. Hango iluntasunean janzten dute Ziripot. Zangoetan zakuak jartzen dizkiote, eta gorputza iratze idorrez betetzen diote. Hiru ordu laurden inguru behar izaten dute dena prest izateko. Ondoren, beste pertsonaiekin batera ateratzen da herriko kaleetatatik Ziripot. 

Jantziekin garbi ikusten da, Altunaren irudiko, inauterien aspaldiko jatorria: «Garai bateko estetika eta itxura dute, nekazaritzan eta abeltzaintzan oinarritutako gizarte batekoak». Dokumentalaren hasieran agertzen den Pio Barojaren esaldi batek ondo baino hobeto azaltzen du hori. Honelaxe zioen Barojak inauteriei buruz idatzi zuen artikulu batean: «Gizakion jairik osoena da. Denetik dauka: irribarrea, basakeria, disimulua, beldurra, egonezina eta aspaldiko sentimendu totemikoak». Bestelako jaiekin gertatu den bezala, kristautasunak indarra hartuz joan ahala, inauteriak ere aldatuz joan ziren. «Dena den, betiko ezaugarri horiek mantendu egiten dira». Garai batekoak ez ezik, unibertsalak ere badira mozorroak. «Beste herrialde batzuetako inauterietan erabiltzen diren jantziak hemengoen antzekoak dira». 

Berako kantu eta dantzak, Unanuko erromatar garaiko maskara ikusgarriak eta Zuberoako maskaraden handitasuna ikus daitezke, besteak beste, dokumentalean. «Denek dute zerbait berezia eta ikusgarria». Eta, noski, ez dira falta Ituren eta Zubietako joaldunek elkarri egiten dioten bisita. Haiekin batera egiten dute herri batetik besterako bidea irudimenez betetako karrozek. Kolore izugarria ematen diote horiek joaldunen ibiliari. «Hain zuzen ere, kolorea da inauterien beste ezaugarrietako bat». Bidean eskean aritzen dira, eta jatekoa eta edatekoa jasotzen dute: intxaur saltsa, piper opilak, ardoa... 

Argitasunak biltzen ditu irudi guztiak, dokumentala egunez hasten baita, eta gauez amaitzen. Lesakan zakuak erantzi eta kaleak belar lehorrez nola geratzen diren ikusten da azken irudian. Hala, istorioak ordena kronologikoa du. «Horrek errealismoa ematen dio kontaketari». 

Baina inauteriek ere badute beren soinua: joaldunak, txarangak, txistua eta danbolina, Zuberoako musika tresnak. «Bakoitzak du bere doinua». Denek dute lekua dokumentalean. Oso soinu bereziak dira, eta, horregatik, Altunak ez du beste musikarik sartu: «Nahiko zalaparta duen festa da». 

Eta zergatik Puskak? Bada, herri diferenteetako irudiak azaltzen direlako, eta inauterietan jendea eskean aritzen delako etxez etxe. «Nafarroan puska jaso esaten zaio horri, eta horregatik jarri diot izen hori». 

ZINEMA HIZKUNTZAREKIN JOLASEAN. Inauteriek eskaintzen dituzten irudi ikusgarri, koloretsu eta plastikoek erakarrita hasi zen dokumentala egiten. «Errealitateko irudiak hartu eta hizkuntza zinematografikoa erabilita dokumental bat egiteko gai aproposa zela iruditu zitzaidan. Esperimentu moduko bat zen niretzat». 

Hasieran Iturengo eta Zubietako inauteriekin bakarrik egitea pentsatu zuen, baina dokumentalean ikus daitekeen moduan proiektua hazten joan zen pixkanaka: «Dokumentatzeko liburuak irakurri ahal konturatu nintzen gaia oso interesagarria zela, eta zerbait zabalagoa egiteko aukera zegoela. Herri bakoitzeko inauteriekin dokumental bat egin daiteke». Inolako gidoirik gabe, hasi zen irudiak biltzen. «Helburua ez zen kazetaritza edo ikerketa lan bat egitea, baizik eta irudiekin eta zuzeneko soinuarekin istorio bat kontatzeko gai nintzen ikustea». Halaber, inauteriak ezagutzen zituztenek zein ez zituztenek istorioa ulertzea nahi zuen. Modu interesgarri eta entretenigarrian batean egitea zen azken erronka: «Jendea ez aspertzen saiatu naiz, eta zerbait azkarra eta arina egiten». 

Ez zen lan erraza izan irudi ikusgarriak eta interesgarriak biltzea: «Kalean grabatzeak beti ditu eragozpenak, are gehiago hainbeste jende biltzen den ospakizunetan. Plano eta gertaera asko galtzen dira». Gainera, egiten zuen lehen dokumentala zen. 

Plano finkoak jaso zituen. Inauteriak kamera aurrean igaro ziren. «Zuzeneko soinua sartu ahal izateko hori zen modu bakarra. Horretarako lan handia egin behar izan nuen grabatzeko leku egokiak topatzeko, argazkilari eta kamerari asko bilt zen baitira inauterietan herri horietan». Irudiak editatzen joan ahala egin zuen gidoia. «Horixe izan da gauzarik nekezena, baina baita interesgarriena eta aberasgarriena ere». 

Guztira 30 ordu grabatu zituen, beraz aukeraketa lan zorrotza egin behar izan zuen: «Denera lauzpabost aldiz muntatu nuen dokumentala. Irudi asko geratu dira kanpoan, eta pena da». Alde horretatik asko ikasi du: «Horregatik bakarrik merezi izan du lan hau egitea». 

Orain zinema jaialdietara aurkeztuko du dokumentala, eta kontakizunean agertzen diren herrietan emanaldiak egin nahi ditu. 

«Garai bateko estetika dute inauteriek, nekazaritzan eta abeltzaintzan oinarritutako gizarte batekoa» 

«Beste herrialde batzuetan erabiltzen diren mozorroak hemen erabiltzen direnen oso antzekoak dira» 

«Irudiak editatu ahala gidoia egitea izan da zailena, baina baita aberasgarriena eta interesgarriena ere» 

HENRIKE ALTUNA - Zinemagilea  

Fitxa 

Zer: Puskak dokumentala. 

Egilea: Henrike Altuna. 

Iraupena: 40 minutu. 

Non eginda? Lantzen, Beran, Unanun, Iturenen, Indausemendin, Zubietan, Altsasun... 

Argitaratzailea: Kabana ekoiztetxea.
